Sportplatz SVM

Noch e Großbaustell gebt’s in unserm Dorf,

Dort werd meh an Erd bewegt wie frieher im Bruch an Torf.

Bevor uff de neije Sportplatz scheint es Flutlicht.

Wurd zuerscht emol e Deich Richtung Elschbach erricht.

Domet is denne Flute, die von dort komme,

jedi Chance zur Iwwerschwemmung des Sportgeländes genomme.

Dann werd ah nett die Wohnwagesiedlung vun de Sportplatz-Arbeiter weggeschwemmt.

Kee Wunner, daß die zuerscht emol das Risiko hann gehemmt.

Sicher im trockene, lebt sichs gut in denne Hollänner-Heiser.

Laut geht’s uff de Baustell zu, owends werd‘s leiser.

Morjens muß mer schun mol an de Wohnwäge wackele,

damet die Herre an die Arwet dackele.

Die vum SVM freije sich uff ihr neijes Plätzche schunn,

wär es Innweihungsspeel nur bereits gewunn.

An Siege fehlte es in de bisherig Saison leider schoon,

wann erntet ma endlich fer de Trainingsfleiß de Lohn?

Einige neije Fußball-Speeler hann sich vor de Rund em SVM angeschloß,

doch Tore hann se bisher wenig geschoß.

Doch Tore sinn es Salz in de Supp,

deshalb isses wie in jedem Club:

Die Fans aus de Kurv wettere unn schelle:

Er schieße nur in die falsch Richtung die Bälle!

Hann die große Kritiker das frieher werklich selbscht alles besser gemacht?

Das fro’t sich mancher, der Kundige do driwwer nur lacht.

Nadeerlich sinn bei denne ah nett alle Päss ankomm,

Unn de Gegner hatt ne ah nett weniger oft de Ball abgenomm.

Denn nett umsonscht spielte de SVM ah domols nett in de owwerschte Klasse,

vielleicht sollte die Herre die heitige Speeler enfach nur mol in Ruh speele lasse.

Es Potenzial is do unn frieher odder später kommt a de Erfolg,

unn dann jubeln se all: Fans, Kritiker unn das ganze Volk.

Sachliche Kritik is nie verkehrt,

doch die Sachliche mer unnerm Geschrei der Annere nett heert.

Die Musiker speele de Gescholtene Spieler die Melodie:

Besser konnte es ah die Kritiker.... selten.

„Fußball is unser Leben“ 

